
 Léif Frënn vun der Minett UNESCO Biosphere,
2025 gëtt e spannend Joer an deene wichteg Etappen an der Realisatioun vun eise Projete wäerten 
ugefaange ginn. Dat ass méiglech well d’Minett UNESCO Biosphere, déi jo vum Gemengesyndikat PRO-
SUD geréiert gëtt, mam Logements- a Landesplanungsministère eng staark Partnerschaft ënnerhält, déi 
eis regional Entwécklung virubréngt.
 
An dësem Newsletter beliichte mär dowéinst d’Reunioun vun eisem erweiderte politesche Comité mam 
Landesplanungsminister Claude Meisch, déi Enn Januar zu Esch war. Hei goung et ëm déi aktuell an déi 
zukünfteg Zesummenaarbecht tëscht den eelef Gemengen aus dem Süden an der Regierung.
 
E weidere Sujet ass eisen Interreg-Projet Cool Neighbourhoods. Mat dësem EU-Projet ginn am urbane 
Raum Mesuren ëmzesetzen, déi d’Konsequenze vum Klimawandel, deen z’erwaarden ass, limitéieren. 
Zesumme mat der Stad Déifferdeng wäerte mär dowéinst, am Laf vun dësem Joer, dowéinst eng „gréng 
Mauer“ un der Jongeschoul am Zentrum vun drëttgréisster Stad vum Land realiséieren. Dëse Projet ass 
dem Déifferdenger Kannergemengerot Uganks Februar presentéiert ginn.
 
No engem gutt gefëllte Programm am Joer 2024 geet eise Minett Natur- an Ëmwelt LéierLab (MiNELL) 
2025 an eng nei Saison. Mir bidden eng Rei Aktivitéiten u fir Kanner, Jugendlecher (iwwer Enseignanten 
an Educateuren), Erwuessener a Familljen. Entdeckt eis zwee Programmer an dësem Newsletter.
 
De leschte Sujet an eisem Newsletter ass eise Wanderpodcast „Minett Mash-Up“, dee schonn a senger 
véierter Saison ass a wou mer eis dëst Joer, der Rei no mat de Buergermeeschteren an de Memberen 
aus dem PRO-SUD-Comité ënnerhalen. Esou léiere mer d’Politiker hannert eisem Biosphärenreservat 
an hir Gemenge besser kennen.

 
Vill Spaass beim Liesen, Lauschteren a beim Entdecke vum eenzege Lëtzebuerger Biosphärereservat.

 
 

Är Ekipp vun der Minett UNESCO Biosphere

Enn Januar hunn sech de Logements- a Landesplanungsminister Claude Meisch an déi 
gewielte Vertrieder vum Gemengesyndikat am Kader vum Accord getraff, deen de PRO-
SUD zënter Jore mam Département de l’aménagement du Territoire (DATer) verbënnt. 

Dës Zesummenaarbecht ass Deel vum gemeinsame Wëllen, fir d’Südregioun zu engem virbildleche 
Biosphärreservat ze maachen, dat de klimateschen Erausfuerderunge gewuess ass a wou eng 
nohalteg Zukunft fir seng Awunner geschafe gëtt.
 
De Minister an d’Gemengepolitiker, déi vun Techniker aus hire Gemengeservicer begleet goufen, 
hunn hire gemeinsame Wëllen nach eng Kéier ënnerstrach, Hand an Hand duerfir ze schafen eng 
Modellregioun ze kreéieren.
 

Elo  wou  d’Deeg  méi l aang  ginn, kann  e  geschwënn  nees  op  Entdeckungstour  an  eist   Biosphärereservat  
goen an déi räich Biodiversitéit esou  wéi déi  eenzegaarteg Landschafte vum Minett entdecken. Dës 
Decouvertë kënnt Där natierlech op eege Fauscht ënnerhuelen, mär proposéieren awer och eng Rei 
Ateliere fir Grouss a Kleng, wou ee spannend Informatioune kritt an aussergewéinlech Abléck an eisen 
natierleche Räichtum ka kréien.
 
Dëst Joer erneiere mär och eisen Aktivitéitsprogramm fir Grondschoulen a Lycéeën, Maisons relaisen 
an aner Strukturen, déi mat Kanner a Jugendlecher schaffen. Kanner a Jugendlecher kënnen op eng 
interaktiv a kreativ Manéier d’Biodiversitéit, d’Geologie an/oder d’Industriegeschicht vum Süden entdecken 
a kenneléieren, zum Beispill duerch eis Escape Games, Rencontere mat de Minetter Schof oder eng 
spilleresch Entdeckung vum Fréijoer am Land vum roude Buedem.

Och Erwuessener a Famillje ginn net vergiess, well et eng Rei gratis Ateliere gëtt, déi vun eis, eise 
Membergemengen oder dem Naturschutzzentrum Ellergronn organiséiert ginn.

Enn Mäerz steet, zum Beispill, e ganze Weekend am Zeeche vun de Villercher: Där kënnt un enger 
Vulleberéngung deelhuelen, d’Liewensraim vun de Villercher am Schëfflenger Brill entdecken an/oder Iech 
op d’Sich no der berüümter Bëschléierche maachen, déi e Symboldéier vun eisen alen Dagebaugebidder 
ass.

Nodeems déi industriell Vergaangenheet an hiert Ierwen am Mëttelpunkt vun der drëtter Saison vum 
eisem Wanderpodcast „Minett Mash-Up“ stoungen, loosse mer eis op eiser Rees duerch de Süde vu 
Lëtzebuerg an dësem Joer vun de Buergermeeschteren an de Memberen aus dem PRO-SUD-Comité 
begleeden.
 
All Mount potere mär mat de Vertrieder vun enger vun den eelef Gemengen, déi zesummen d’Minett 
UNESCO Biosphere bilden. Mär schwätze mat hinnen iwwert hire Wee an d’Politik an hir Prioritéite fir hir 
Gemengen z’entwéckelen. Weider Sujete sinn den industrielle Patrimoine an d’Naturschutzgebitter an 
hire Gemengen.
 
Optakt vun eiser Rees duerch déi 11 Gemenge war Enn Januar zu Beetebuerg, wou mer mam Laurent 
Zeimet an dem Jean Marie Jans ënnert anerem iwwert de Storch geschwat, dee bal all Joer de Wee 
an dës Gemeng fënnt. Am Februar hu mer mam Guy Altmeisch an dem Erny Muller vun der Gemeng 
Déifferdeng, ënnert anerem, iwwert den Thillebierg geschwat.

De Mëttwoch, 5. Februar, war de Projet vun der Installatioun vun enger grénger Mauer um Gebei vun der 
Jongeschoul am Zentrum vun Déifferdeng e Sujet an der Sitzung vum Kannergemengerot.
 
De Projet, dee vun der Stad Déifferdeng an enker Zesummenaarbecht mat der Minett UNESCO Biosphere 
realiséiert gëtt, ass detailléiert presentéiert ginn an d’Kanner konnten hir Froen dozou stellen, esou wéi 
Ureegungen an Iddie ginn, datt de Projet e Succès gëtt.
 
Nieft Déifferdeng an der Minett Biosphere maachen 8 weider Stied an der Belsch, Holland, Frankräich 
a Lëtzebuerg bei dësem Projet mat. Zil vun de „Cool Neighbourhoods“ ass et Konzepter z’entwéckelen 
mat deene sech Stied am Nordweste vun Europa un de Klimawandel upasse kënnen.

